           BOSNA I HERCEGOVINA

FEDERACIJA BOSNE  I HERCEGOVINE

   U N S K O  -  S A N S K I  K A N T O N

                O P Ć I N A    C A Z I N


      OPĆINSKO VIJEĆE

Broj: 01/V-05-3967/02 

Datum: 29.06.2002. godine

Na osnovu člana VI (2.) Ustava Federacije Bosne i Hercegovine («Sl.novine Federacije Bosne i Hercegovine», broj: 1/94), člana 3. (1) poglavlje VI Ustava Unsko-sanskog kantona («Sl.glasnik Unsko-sanskog kantona» broj: 1/95), i člana 28. stav 1. tačka 1. Zakona o lokalnoj samoupravi («Sl.glasnik Unsko-sanskog kantona» broj: 5/97, 1/98 i 2/2000.), Općinsko vijeće općine Cazin na XXVIII sjednici OV održanoj dana 29.06.2002. godine, dvotrećinskom većinom glasova ukupnog broja vijećnika, d o n o s i

S T A T U T

O P Ć I N E   C A Z I N

I  OSNOVNE ODREDBE

Član 1.

Statutom općine Cazin (u daljem tekstu: Statut općine) u skladu sa Ustavom i zakonom, uređuje se: pravni status, područje, grb, zastava, pečat, službeni jezik i pismo, sjedište, ostvarivanje i zaštita ljudskih prava i osnovnih sloboda te saradnja sa ombudsmenima, samoupravni djelokrug općine, organizacija, organi općine, ovlaštenja i način njihovog rada, oblici neposrednog odlučivanja građana u lokalnim poslovima osnivanje i rad mjesnih zajednica, oblici suradnje općine s drugim općinama, te druga pitanja od značaja za ostvarivanje lokalne samouprave  kao što su financiranje i imovina općine, saradnja kantonalnih i općinskih organa uprave, nadzor i zaštita prava građana na lokalnu samoupravu, propisi, opći i drugi akti općine, javnost rada, postupak donošenja i promjena Statuta općine, te pitanja od značaja za ostvarivanje lokalne samouprave.

1.  Pravni status općine

Član 2.

Općina Cazin (u daljem tekstu: Općina) je jedinica lokalne samouprave u kojoj građani ostvaruju lokalnu samoupravu u poslovima utvrđenim Ustavom, zakonom i ovim Statutom.

Općina je dio državnog teritorija Bosne i Hercegovine i Federacije Bosne i Hercegovine, a u sastavu Kantona 1 odnosno Unsko-sanskog kantona (u daljem tekstu: Kanton)

Član 3.

Općina je pravno lice.

Općina ima Statut.

2. Područje i promjena općinskih granica

Član 4.

Područje Općine, kao i promjena općinskih granica, utvrđuje se Zakonom u skladu sa Odlukom o jedinstvenim kriterijima za konstituisanje novih općina ili izmjenu postojećih općina u Federaciji Bosne i Hercegovine (“Sl.novine Federacije BiH”, broj:4/95).

Član 5.

Područje općine Cazin obuhvata više naselja i naseljenih mjesta dijela Unsko-sanskog kantona koja predstavljaju privrednu, ekonomsku i društvenu cjelinu i koja su povezana zajedničkim interesima stanovništva, a čine ga područja slijedećih MZ-a:


1. MZ Cazin: Cazin-grad, Japića brdo, Hairlahovića brdo, Strane, Seferagići i Puškari.


2. MZ Čizmići: Čizmići, Gradina,


3. MZ Ćoralići: Ćoralići, Kapići i Kovačevići,


4. MZ Donja Koprivna: D.Koprivna, Pivnice,


5. MZ Gnjilavac: Gnjilavac, Kličići,


6. MZ Gornja Koprivna: G.Koprivna, Lidjani, Ponjevići, Toromani,


7. MZ Krivaja: Krivaja, 


8. MZ Liskovac: Liskovac, Čajići,


9. MZ Ljubijankići: Ljubijankići, 


10. MZ Majetići: Majetići,


11. MZ Miostrah; Miostrah,


12. MZ Mutnik; Mutnik,


13. MZ Slatina: Slatina,

14. MZ Stijena; Stijena, Bajrići, Glogovac, Podgredina,Vilenjača,Zmajevac,


15. MZ Skokovi: Skokovi, Brezova Kosa, G.Barska, D.Barska,

16. MZ Šturlić: Šturlić, Crnaja, Hadžin Potok i Šturlićka Platnica,

17. MZ Ostrožac: Ostrožac, Ostrožac na Uni, Prošići,

18. MZ Polje: Polje, 

19. MZ Trž.Raštela: Trž.Raštela,Ćehići, Rujnica,Tržac, Trž.Platnica,Urga,

20. MZ Pjanići: Pjanići, 

21. MZ Pećigrad: Pećigrad, D.Lučka, G.Lučka, Krakača, Mujakići, Rošići,

22. MZ Vrelo: Vrelo, Osredak.


Ukupna površina Općine Cazin je 353,6 km2.

Član 6.

Područje Općine, njen naziv i sjedište može se izmijeniti u skladu sa Ustavom, zakonom, i drugim propisima s tim da općinske granice ne mogu biti izmijenjene bez prethodne saglasnosti Općinskog vijeća.

U postupku davanja saglasnosti iz prethodnog stava, Općinsko vijeće može zatražiti i lično izjašnjavanje građana s područja općine Cazin na neki od propisanih načina.

3. Grb, zastava i druga obilježja Općine

Član 7.

Općina ima grb i zastavu.

Općina može ustanoviti i druga obilježja.

Sadržaj i opis obilježja iz prethodnog stava utvrđuje Općinsko vijeće u skladu sa Zakonom.

Općinsko vijeće može odobriti upotrebu grba i zastave fizičkim i pravnim licima, ako ocijeni da je to u interesu Općine.

4. Pečat Općine

Član 8.

Općina ima pečat okruglog oblika promjera 30 mm i 50 mm.

Sadržaj pečata, izrada pečata,način vođenja evidencija o pečatima na upotrebi, način uništavanja pečata i druga pitanja o značaja za izradu i korištenje pečata uređuju se Zakonom i Uputstvom o radu pečatoreznice, načinu vođenja evidencije o izrađenim pečatima, uništavanja pečata, i označavanja novih pečata koji se izrađuju umjesto nestalih (“Sl.glasnik USK-a” broj: 8/99).

5. Službeni jezik i pismo

       Član 9.


Kod upotrebe službenog jezika i pisma važe odredbe Ustava  BiH po kojima  su službeni jezici bosanski, hrvatski i srpski, a službena pisma latinica i ćirilica.
6. Sjedište Općine

Član 10.

Sjedište Općine je u Cazinu: ul. Trg branilaca BiH.

II   OSTVARIVANJE I ZAŠTITA LJUDSKIH PRAVA I OSNOVNIH SLOBODA I 

      SARADNJA SA OMBUDSMENIMA

Član 11.

Općina će stvarati uslove da građani sa područja Općine u cjelini na demokratski način ostvaruju sva prava i slobode utvrđene odredbama člana II. A. 1 do 7. Ustava Federacije Bosne i Hercegovine i međunarodnim instrumentima sadržanim u Aneksu Ustava Federacije, o čemu će brinuti svi općinski organi vlasti, svaki u okviru svoje nadležnosti.

Član 12.

Svi općinski organi vlasti i njihova tijela, općinske službe za upravu i institucije koje vrše javna ovlaštenja, dužni su u vršenju poslova iz svoje nadležnosti primjenjivati i dosljedno poštovati prava i slobode građana predviđene propisima iz prethodnog člana.


Član 13.

Svi općinski organi vlasti i njihova radna tijela i institucije koje imaju javna ovlašćenja dužni su, na zahtjev ombdusmena i njihovih zamjenika omogućiti ispitivanje djelatnosti bilo kojeg organa vlasti Općine i bilo koje druge institucije ili osobe koje su ugrozile ljudsko dostojanstvo, prava i slobode, uključujući provođenje etničkog progona ili održavanja njegovih posljedica,dati potrebne informacije, dokumente i spise, omogućiti uvid u sva službena dokumenta,uključujući i tajne upravne spise i omogućiti saradnju od svake osobe,uključujući bilo kog službenika, posebno u prikupljanju potrebnih informacija o zaštiti ljudskih prava i osnovnih sloboda na području Općine.

Član 14.

Općinski načelnik je dužan omogućit ombudsmenima i njihovim zamjenicima prisustvo upravnim postupcima koje vode općinske službe za upravu,odnosno institucije koje imaju javna ovlaštenja.

Član 15.

Svi općinski organi vlasti dužni su,u okviru svojih prava i dužnost,sarađivati sa međunarodnim posmatračkim tijelima za ljudska prava, osnovanim za Bosnu i Hercegovinu i Federaciju Bosne i Hercegovine, kao i sa nadzornim tijelima osnovanim instrumentima Aneksa Ustavu Federacije Bosne i Hercegovine. 

Član 16.

Općinski načelnik je odgovoran za saradnju i omogućavanje ostvarivanja funkcije ombudsmena i međunarodnih nadzornih tijela, a posebno za saradnju sa općinskim službama za upravu i institucijama koje imaju javna ovlašćenja,predviđena

Ustavom,Zakonom i ovim Statutom.

III SAMOUPRAVNI DJELOKRUG OPĆINE

Član 17.

Općina je samostalna u odlučivanju o poslovima iz samoupravnog djelokruga određenog Ustavom, Zakonom i ovim Statutom.

Član 18.

U okviru samoupravnog djelokruga Općina vrši slijedeće poslove:

1. Donosi programe razvoja djelatnosti od značaja za područje Općine,

2. Osigurava uslove za poštivanje i zaštitu ljudskih prava i osnovnih sloboda, u skladu sa Ustavom,

3. Osigurava lokalne potrebe stanovništva u oblastima brige o djeci, obrazovanju i odgoju, radu i zapošljavanju, socijalnoj zaštiti, kulturi, fizičkoj fulturi i sportu, zaštiti životinja i zaštiti bilja,

4. Vodi politiku uređenja prostora, vrši urbanističko planiranje i obezbjeđuje uslove za ekološku zaštitu životne sredine, u skladu sa Zakonom,

5. Vodi politiku uređenja naselja, kvalitete stanovanja i komunalnih objekata, obavljanje 

     komunalnih i drugih uslužnih djelatnosti,

6. Uređuje i stvara materijalne uslove za racionalno iskorištavanje i unapređivanje i zaštitu gradskog-građevinskog zemljištva i poslovnih prostora,

7. Stara se o izgradnji, održavanju i korištenju lokalnih puteva, ulica i mostova i drugih javnih objekata od interesa za Općinu,

8. Uređuje lokalni javni saobraćaj,

9. Osigurava i prati javni red i mir, zaštitu građana i imovine u skladu sa zakonom,

10. Upravlja općinskom imovinom,

11. Vodi brigu o turističkim resursima Općine,

12. Osniva javne ustanove, preduzeća i druge ustanove, radi ostvarivanja određenih privrednih, društvenih, komunalnih, socijalnih i drugih interesa i potreba stanovništva.

13. Planira zadatke i preduzima mjere u slučaju elementarnih i drugih nepogoda i stvara uslove za njihovo otklanjanje,

14. Osniva organe i službe za svoje potrebe i uređuje njihovu organizaciju i rad,

15. Raspisuje referendum i javni zajam, 

16. Utvrđuje nazive za dijelove naseljenog mjesta (ulica, trgova i sl.) u skladu sa Zakonom.

17. Osigurava uslove rada lokalnih radio i TV stanica u skladu sa zakonom,

18. Donosi Budžet i završni račun i odlučuje o zaduženju Općine,

19. Osigurava vođenje ličnih stanja građana (matične evidencije) i biračkih spiskova,

20. Osigurava uspostavljanje i održavanje premjera, katastra za evidenciju prava na nekretninama,

21. Upravlja dobrima od općeg interesa,

22. Utvrđuje i raspolaže sa rentom koja se naplaćuje za korištenje građevinskog zemljišta,

23. Vrši i druge poslove u skladu sa Ustavom i zakonom,

Član 19.

Obavljanje pojedinih poslova iz svoje nadležnosti,Općina može u skladu sa zakonom, povjeriti ustanovama, preduzećima i drugim licima osnovanim radi obavljanja javnih službi u Općini.

Član 20.

Pored poslova iz člana 18. ovog Statuta, Općina obavlja i poslove uprave zakonom prenesene na Općinskog načelnika.Troškovi obavljanja poslova kantonalne uprave koji su preneseni na Općinu podmiruju se iz budžeta Kantona.

IV ORGANIZACIJA OPĆINE

Član 21.

Poslove lokalne samouprave i upravne poslove iz djelokruga Općine kao i poslove državne uprave koje Kanton prenese na Općinu, obavlja jedinstveni općinski organ uprave,na način i u skladu sa kritrijima utvrđenim Zakonom.

1. Općinske službe za upravu
              Član 22.

U cilju obezbjeđenja zakonitog, racionalnog i efikasnog izvršavanja funkcija uprave u okviru općinskog organa uprave formiraju se općinske službe za upravu.

Općinske službe za upravu osnivaju se u skladu sa obimom poslova i načelima grupisanja  poslova prema vrsti,srodnosti i međusobnoj povezanosti i sa potrebama efikasnosti rukovođenja njihovim radom i osiguravanjem samostalnosti u radu.

Odlukom o osnivanju općinskih službi za upravu uređuje se, naziv, nadležnost, način rukovođenja, odgovornost i način rada.

Odluku o osnivanju općinskih službi za upravu donosi Općinsko vijeće.

Član 23.

Unutrašnja organizacija općinskih službi za upravu uređuje se Pravilnikom o unutrašnjoj organizaciji općinske uprave kojeg donosi Općinski načelnik uz saglasnost Općinskog vijeća.

Član 24.

Općinske službe za upravu samostalno obavljaju poslove iz svoje nadležnosti i za svoj rad odgovaraju Općinskom vijeću i Općinskom načelniku.

2. Matični uredi

Član 25.

Za obavljanje određenih poslova iz nadležnosti općinskih službi za upravu mogu se za jedno ili više naseljenih mjesta osnovati matični uredi izvan općinskih službi za upravu.

Matični ured osniva Općinsko vijeće na prijedlog Općinskog načelnika.

Član 26.

Odlukom o osnivanju Matičnog ureda određuje se nadležnost, sjedište, područje, broj izvršilaca i nadzor nad obavljanjem poslova iz nadležnosti ureda.



U nadležnost matičnog ureda mogu se dati poslovi matične evidencije, izdavanja uvjerenja o kojima se vode službene evidencije, davanje raznih obavještenja  i drugih poslovi od neposrednog interesa za ostvarivanje prava i obaveza građana iz djelokruga rada općinskih službi za upravu.

3. Rukovođenje

Član 27.

Radom svih općinskih službi za upravu u okviru jedinstvenog organa uprave rukovodi Općinski načelnik u skladu sa Zakonom, ovim Statutom i drugim općinskim propisima.

4. Rukovodeći službenici

Član 28.

U rukovođenju pojedinim područjima rada općinskih službi za upravu, Općinskom načelniku pomažu rukovodeći službenici: pomoćnici Općinskog načelnika i sekretar Općinskog načelnika koje postavlja Općinski načelnik bez konkursa. Rukovodeći službenici iz prethodnog stava, za svoj rad odgovorni su Općinskom načelniku.

5. Općinski funkcioneri

Član 29.

Općinski funkcioneri su: predsjedavajući OV, općinski načelnik i sekretar Općinskog vijeća.

Funkcioneri iz prethodnog stava, prava iz radnog odnosa ostvaruju na način utvrđen Zakonom i ovim Statutom.

Član 30.

Funkcionerima iz prethodnog člana mandat traje do isteka mandata Općinskog vijeća koje ih je biralo.

Funkcionerima iz prethodnog člana može prestati mandat prije isteka vremena na koje su izabrani i to:

-pismenom ostavkom,

-smjenjivanjem,

-i u drugim slučajevima predviđenim Zakonom,ovim Statutom i Poslovnikom o radu Općinskog vijeća.

Član 31.

Način i postupak prijevremenog prestanka mandata općinskih funkcionera bliže se uređuje Poslovnikom o radu Općinskog vijeća.

6. Službenici i namještenici

Član 32.

Poslove uprave u općinskim službama za upravu obavljaju službenici.

Pomoćno-tehničke poslove za potrebe općinskih službi za upravu obavljaju namještenici.

Član 33.

Položaj, prava, obaveze i odgovornosti kao i plaće i druga materijalna primanja službenika i namještenika u općinskim službama za upravu uređuje se Zakonom i Pravilnikom o unutrašnjoj organizaciji općinske uprava.

V  ORGANI OPĆINE, OVLAŠTENJA I NAČIN RADA

Član 34.

Općinsko vijeće i Općinski načelnik su organi vlasti u Općini koji svoju funkciju vrše u skladu sa Ustavom, Zakonom i ovim Statutom.

1.  Općinsko vijeće

Član 35.

Općinsko vijeće je predstavničko tijelo građana i Općine.

Član 36.

Općinsko vijeće ima 30 vijećnika.

Član 37.

Izbor članova Općinskog vijeća (općinski vijećnici) vrši se u skladu sa Zakonom i ovim Statutom.

Za člana Općinskog vijeća može biti biran građanin koji ima prebivalište na području Općine i koji ima biračko pravo.

Vijećnike Općinskog vijeća biraju birači na višestranačkim demokratskim izborima, neposrednim tajnim glasanjem, na cijelom području Općine, u skladu sa Zakonom.

Član 38.

Mandat Općinskog vijećnika je četiri godine.

Član 39.

Nespojive su funkcije Općinskog načelnika  i općinskog službenika sa funkcijom općinskog vijećnika.

Nadležnosti općinskog vijeća

Član 40.

U okviru prava i dužnosti utvrđenih Ustavom i Zakonom, Općinsko vijeće 

D O N O S I:

1. Statut Općine, budžet,završni račun i sva akta  vezana za iste osim Odluke o privremenom finansiranju, dvotrećinskom većinom glasova ukupnog broja vijećnika.

2. Odluke i druge opće akte i daje autentična tumačenja tih akata,

3. Propise o oporezivanju i druga akta kojima se osiguravaju financijska sredstva za rad općinske uprave,

4. Program razvoja pojedinih djelatnosti za koje je nadležno,

5. Akte urbanističkog planiranja,

6. Poslovnik o svom radu,  

8. Obavlja i druge poslove utvrdjene Ustavom, Zakonom, ovim Statutom i Poslovnikom o radu Općinskog vijeća općine Cazin.

BIRA I RAZRJEŠAVA:

8.Predsjedavajućeg Općinskog vijeća i Općinskog načelnika. 

IMENUJE I RAZRJEŠAVA:

9.Sekretara vijeća, članove radnih tijela Općinskog vijeća i druga lica određena ovim Statutom.

O S N I V A:

10.Općinsku upravu,

11.Javne ustanove i druga pravna lica za obavljanje privrednih, društvenih, komunalnih i drugih djelatnosti od interesa za Općinu,

12.Utvrđuje vrstu i broj općinskih službi,

O D R E Đ U J E:

13.Naziv za dijelove naseljenih mjesta (ulice, trgovi i sl).

R A S P I S U J E:

14.Referendum,

15.Javni zajam i odlučuje o zaduženju Općine,

Član 41.

Unutrašnja organizacija i način rada Općinskog vijeća utvrđuje se Poslovnikom, u skladu sa Zakonom i ovim Statutom.

Poslovnik se donosi većinom glasova ukupnog broja općinskih vijećnika.

Prava i dužnosti vijećnika
Član 42.

Vijećnik je predstavnik građana u Općinskom vijeću izabran na osnovu biračkog prava, neposrednim tajnim glasanjem i za svoj rad odgovoran je građanima koji su ga birali.

Vijećnik stiče pravo i dužnosti vijećnika verifikacijom mandata izvršenom u skladu sa Poslovnikom o radu Općinskog vijeća.

Član 43.

Vijećnik ima prava i dužnosti:

· da pristustvuje sjednici Vijeća i radnog tijela Vijeća čiji je član i da učestvuje u njihovom radu i odlučivanju,

· da prisustvuje sjednici radnog tijela čiji nije član bez prava odlučivanja,

· da pokreće inicijative za razmatranje i rješavanje određenih pitanja i daje prijdloge za donošenje akata iz nadležnosti Vijeća,

· da pokreće inicijative i daje prijedloge za unapredjivanje rada Vijeća i radnih tijela,

· da u postupku pripremanja i donošenja Programa rada, Vijeću predlaže unošenje u Program rada pitanja od interesa za građane čije interese predstavlja u Vijeću,

· da pokreće raspravu o spovođenju utvrđene politike, izvršavanju zakona, drugih propisa i općih akata i predlaže mjere za sprovođenje politike i izvršavanje akata,

· da predlaže raspravu o pitanjima koja se odnose na rad Općinskog načelnika, općinskih službi za upravu i radnih tijela Vijeća, 

· da izvršava zadatke koje mu u okviru svog djelokruga povjeri Vijeće ili radno tijelo čiji je član, 

· da postavlja pitanja, zahtjeva objašnjenja i traži obavještenja od izvršno-upravnog organa Općine, u okviru djelokruga Vijeća,

· da učestvuje u obavještavanju građana i njihovih organizacija i zajednica o pitanjima o kojima se raspravlja i odlučuje u Vijeću, o radu Vijeća i svom radu, na mjesnim  zborovima građana i drugim oblicima učešća građana u ostvarivanju lokalne samouprave,

· da izvršava i druga prava i dužnosti utvrđena Ustavom, Zakonom, ovim Statutom i Poslovnikom o radu Općinskog vijeća.

Član 44.

Vijećnik ima pravo da bude redovno i blagovremeno obaviješten o svakom pitanju čije mu je poznavanje potrebno radi vršenja funkcije, a naročito:

· o radu Vijeća i radnih tijela Vijeća, Općinskog načelnika, općinskih službi za upravu, institucija kojima je povjereno vršenje javnih ovlaštenja,

· o sprovođenju politike koju je utvrdilo Vijeće, o izvršavanju propisa i općih akata Vijeća i o pitanjima i mjerama koje se odnose na ostvarivanje upravnog nadzora.

Član 45.

Općinski vijećnici za svoj rad u Općinskom vijeću i radnim tijelima imaju pravo na naknadu troškova, odnosno izgubljene zarade i prava na naknadu troškova koji nastaju u vršenju funkcije vijećnika u skladu sa posebnom odlukom.

Član 46.

Vijećniku se izdaje legitimacija.

Legitimacija vijećnika se ne smije ustupati drugim osobama.

Vijećnici su dužni starati se o korištenju i čuvanju legitimacije.

O izdavanju i evidenciji izdatih legitimacija stara se sekretar Vijeća.

Sadržina i oblik legitimacije, te način vođenja evidencije izdatih legitimacija uređuje se 

posebnom odlukom.

      Član 47.

Imunitet

Član Općinskog vijeća ne može biti pritvoren niti lišen slobode bez prethodnog odobrenja Općinskog vijeća.

Krivični postupak ili gradjanska parnica ne mogu biti pokretnuti protiv člana Općinskog vijećnika niti član Općinskog vijeća može biti zadržan u pritovoru ili kažnjen na bilo koji drugi način zbog izraženog mišljenja i datog glasu u Općinskom vijeću.

    Član 48.

Prestanak mandata

Vijećniku prestaje mandat danom isteka vremena na koje je izabran u Općinsko vijeće.

Član 49.

Vijećniku prestaje mandat prije isteka vremena na koje je izabran u Općinsko vijeće:

1. ako podnese ostavku,

2. ako umre,

3. ako je pravosnažnom sudskom presudom osuđen na kaznu zatvora u trajanju dužem od 6 mjeseci,

4. ako je pravosnažnom sudskom odlukom lišen poslovne sposobnosti.

5. ako bude izabran ili imenovan na funkciju čije je vršenje nespojivo s funkcijom vijećnika,a u skladu sa zakonom i ovim Statutom

6. ako tri puta uzastopno neopravdano izostane sa sjednice Vijeća,

7. ako se u periodu od najmanje dvije godine nije registrirao da glasa za izbornu jedinicu u kojoj je izabran,

8. ako je iz razloga utvrđenih Zakonom izgubio pravo da bude biran.

9.   ako PIK ukine mandat zbog povrede odredaba Pravila i propisa PIKa (Privremena                                         izborna komisija).     

Vijećniku prestaje mandat prije isteka mandata na koji je izabran danom kada Općinsko vijeće utvrdi da je nastupio neki razlog iz stava 1.tačka 1-9. ovog člana.

PREDSJEDAVAJUĆI I SEKRETAR OPĆINSKOG VIJEĆA

Član 50.

Općinsko vijeće ima predsjedavajućeg,i sekretara , koje bira na prvoj sjednici u skladu sa Poslovnikom o radu Općinskog vijeća i ovim Statutom.

Član 51.

Općinsko vijeće bira predsjedavajućeg  tajnim glasanjem između izabranih vijećnika na prijedlog Komisije za izbor i imenovanje,uz prethodno obavljanje konsultacije političkih stranaka koje imaju vijećnike u Općinskom vijeću.

Predsjedavajući OV svoju dužnost obavlja profesionalno.

Član 52.

Predsjedavajući zastupa Općinsko vijeće i predsjedava sjednicama Općinskog vijeća.

Djelogrug rada predsjedavajućeg  Općinskog vijeća bliže se uređuje Poslovnikom o radu Općinskog vijeća.

Općinsko vijeće bira sekretara javnim glasanjem na prijedlog Komisije za izbor i imenovanje, a nakon prethodno obavljenih konsultacija političkih stranaka koje imaju vijećnike u Općinskom vijeću.

 



                 Član 53.

Sekretar općinskog vijeća svoju dužnost obavlja profesionalno.

Sekretar Općinskog vijeća osigurava pripremu sjednica Vijeća i njegovih radnih tijela, pomaže predsjedavajućem Vijeća u pripremanju i rukovođenju sjednicama i u usklađivanja poslova Vijeća i njegovih radnih tijela, vrši prozivanje vijećnika u Vijeću, stara se o realizaciji poslova i zadataka u vezi sa sjednicama, stara se o obavljanju stručnih i drugih poslova za potrebe Vijeća i njegovih radnih tijela i obavlja druge poslove određene propisima i Poslovnikom o radu Vijeća kao i one koje mu povjeri Vijeće, a za svoj rad odgovara Općinskom vijeću.

Radna tijela Općinskog vijeća

Član 54.

Općinsko vijeće ima stalna i povremena radna tijela.

Radna tijela Općinskog vijeća razmatraju prijedloge odluka i drugih akata, te druga pitanja koja su na dnevnom redu Općinskog vijeća i o istima na Vijeću daju svoja mišljenja i prijedloge.

Radna tijela imaju pravo Općinskom vijeću predlagati odluke i druga kata.

Član 55.

Stalna i povremena radna tijela, njihov djelokrug i način rada utvrđuje se Odlukom o obrazovanju radnog tijela i Poslovnikom o radu Općinskog vijeća.

Način odlučivanja Općinskog vijeća i njegovih radnih tijela.

Član 56.

Općinsko vijeće odlučuje većinom glasova ukupnog broja općinskih vijećnika, ako za pojedina pitanja Zakonom i ovim Statutom nije drukčije određeno.

Glasanje je javno, osim u slučajevima za koje je ovim Statutom i Poslovnikom Općinskog vijeća predviđeno tajno glasanje i kad Općinsko vijeće odluči da se o određenom pitanju tajno glasa.

Član 57.

Radna tijala Općinskog vijeća rade i odlučuju kada su zato ovlašteni, u skladu sa Poslovnikom o radu Općinskog vijeća.

2. OPĆINSKI NAČELNIK

Član 58.

Općinski načelnik je izvršno – upravni organ općine.

Općinski načelnik predstavlja Općinu.

Član 59.

Općinskog načelnika bira Općinsko vijeće tajnim glasanjem, većinom glasova ukupnog broja vijećnika, na prijedlog Komisije za izbor i imenovanje, nakon prethodno izvršenih konsultacija političkih stranaka koje imaju vijećnike u Općinskom vijeću, a na način bliže regulisan Poslovnikom o radu Općinskog vijeća.

Općinski načelnik se bira između više predloženih kandidata, nakon što prethodno izlože svoje programe.

Član 60.

Mandat Općinskog načelnika traje 4 godine.

Član 61.

Općinski načelnik u obavljanju poslova iz svoje nadležnosti:

1. Predlaže Vijeću donošenje propisa i rješavanje drugih pitanja iz nadležnosti Vijeća.

2. Provodi općinsku politiku, izvršava općinske propise i općinske akte i obezbjeđuje izvršenje poslova iz nadležnosti Kantona koji su prenešeni na Općinu,

3. Imenuje i smjenjuje općinske službenike i namještenike.

4. Osigurava suradnju općinskih službenika sa ombudsmenima,

5. Izvještava Općinsko vijeće i javnost (po sopstvenoj inicijativi ili na zahtjev Vijeća) o svom radu, provođenju općinske politike koju je utvrdilo Općinsko vijeće, provođenju propisa i drugih akata Vijeća, i o drugim pitanjima i aktivnostima iz svoje nadležnosti,

6. Utvrđuje unutrašnju organizaciju i sistematizaciju radnih mjesta u Općini, uz saglasnost Općinskog vijeća.

7. Obavlja i druge poslove utvrdjene Ustavom, Zakonom, ovim Statutom i Pravilnikom o radu Općinskog vijeća općine Cazin.

Član 62.

Općinski načelnik prisustvuje sjednicama Vijeća i radnih tijela, sudjeluje u njihovom radu i izjašnjava se o podnesenim amandmanima.

Općinski načelnik može odrediti predstavnika koji izvještava i obrazlaže prijedlog propisa i drugog akta, o čemu izvještava Vijeće.

Član 63.

Općinski načelnik u obavljanju poslova iz samoupravnog djelokruga općine ima pravo zadržati od izvršenja opći akt Općinskog vijeća ako ocijeni da je tim aktom povrijeđen Zakon ili drugi propis, te zatražiti od vijeća da u roku od 15 dana otkloni uočene nedostatke.

Ako Općinsko vijeće to ne učini, Općinski načelnik će u roku od 7 dana o tome obavijestiti organ kantona ovlašćen za nadzor nad zakonitošću rada općinskog organa.







- 17 -

Član 64.

Općinski načelnik dužan je omogućiti građanima i pravnim osobama podnošenje prigovora i pritužbi na svoj rad i rad općinskih službi za upravu, te na nepravilan odnos zaposlenih kad im se u obraćaju radi ostvarivanja svojih prava i interesa, ili izvršavanja svojih građanskih dužnosti.

Općinski načelnik je dužan obezbjediti odgovor na vijećnićko pitanje u roku od 30 dana od dana prijema  pitanja.

Član 65.

Općinski načelnik odgovoran je za obavljanje poslova iz svoje nadležnosti Općinskom vijeću, a za obavljanje prenešenih poslova iz djelokruga prava i dužnosti Kantona odgovarajućem kantonalnom organu.

Član 66.

U ostvarivanju odgovornosti Općinskog načelnika na inicijativu jedne petine vijećnika Vijeće može pokrenuti raspravu o pitanjima koja se odnose na njegov rad.

Po provedenoj raspravi o radu i odgovornosti Općinskog načelnika, Vijeće može:

· donijeti zaključak kojim utvrđuje obaveze općinskog načelnika i smjernice za njegov rad u provođenju utvrđene općinske politike, propisa, podnošenja izvještaja i prijedloga propisa i drugih akata,

· pokrenuti i provesti postupak za smjenu Općinskog načelnika.

Član 67.

Ako Općinski načelnik ocijeni da nije u stanju da osigura provođenje utvrđene općinske politike, propisa i drugih akata Vijeća ili da ne može preuzeti odgovornost za vršenje funkcije Općinskog načelnika, može Općinskom vijeću podnijeti obrazloženu ostavku za funkciju Općinskog načelnika.

Član 68.

Ukoliko mjesto Općinskog načelnika ostane upražnjeno, Općinsko vijeće izabraće novog Općinskog načelnika u roku od 30 dana.

Zamjenik Općinskog načelnika








     Član 69.


Općinski načelnik može imati zamjenika što se utvrdjuje Odlukom Općinskog vijeća.

V  NEPOSREDNO UČESTVOVANJE GRAĐANA U ODLUČIVANJU

Član 70.

U poslovima iz samoupravnog djelokruga Općine građani, u skladu sa zakonom mogu sudjelovati:

· neposrednim odlučivanjem na referendumu,

· davanjem građanske inicijative općinskom vijeću,

· neposrednim odlučivanjem na mjesnim zborovima građana,

· i na druge načine u skladu sa Zakonom i ovim Statutom.

1. Referendum

Član 71.

Referendum raspisuje Općinsko vijeće za područje cijele Općine ili njene pojedine dijelove radi odlučivanja:

· o raspisivanju mjesnog samodoprinosa,

· o prijedlogu za promjenu Statuta općine i prijedlogu propisa i drugih općih akata, kao i o drugim pitanjima iz djelokruga rada Općinskog vijeća, u skladu sa zakonom i ovim Statutom,

· drugim pitanjima određenim zakonom,

Član 72.

Prijedlog za raspisivanje referenduma mogu dati:

· jedna trećina vijećnika Općinskog vijeća,

· Općinski načelnik,

· mjesne zajednice,

Član 73.

Pravo odlučivanja na referendumu imaju građani koji imaju prebivalište na području Općine i koji su upisani u birački spisak.

Prijedlog po kojem su se građani izjašnjavali na referendumu smatra se prihvaćenim ako se za njega izjasnilo više od polovine građana upisanih u birački spisak.

Odluka donesena na referendumu obavezna je za Općinsko vijeće i građane s tim što ista podliježe nadzoru kantonalnih organa u skladu sa Zakonom.

     Član 74.

Općinsko vijeće će odlučiti o prijedlogu za raspisivanje referenduma u roku od 60 dana od dana njegovog prijema. U odluci o raspisivanju referenduma utvrđuje se pitanje u kojem građani treba da odlučuju na referendumu, određuje datum održavanja referenduma, kao i područje na kojem će se održati referendum.

Građani se po pitanju koje je postavljeno na referendumu izjašnjavaju “ZA” ili “PROTIV”.

Referendum provodi komisija od pet članova koji imaju zamjenike.

Članove i zamjenike komisije imenuje Općinsko vijeće.

Komisija obavlja sve poslove oko pripreme i održavanja referenduma, određuje glasačka mjesta, obezbjeđuje biračke spiskove, imenuje odbore za provođenje glasanja na glasačkim mjestima, organizuje izjašnjavanje građana priprema izborni materijal, utvrđuje rezultate referenduma i podnosi izvještaj o rezultatima referenduma Općinskom vijeću.

Član 75.

Prijedlog koji na referendumu nije prihvaćen, ne može se ponovo iznijeti na referendum prije isteka roka od 6 mjeseci od dana održavanja referenduma.

2. Građanska inicijativa

Član 76.

O svakom pitanju iz djelokruga Općinskog vijeća može se pokrenuti rasprava putem građanske inicijative. 

Broj građana koji mogu pokrenuti građansku inicijativu ne može biti manji od 150 građana upisanih u birački spisak.

Član 77.

Općinsko vijeće dužno je razmotriti građansku inicijativu i o njoj donijeti odluku na prvoj narednoj sjednici, a najkasnije u roku od mjesec dana od dana dostavljanja Općinskom vijeću.

Pismena odluka se dostavlja podnosiocima građanske inicijative odmah po njenom donošenju.

Član 78.

Općinski načelnik dužan je omogućiti građanima i pravnim licima podnošenje prigovora i pritužbi na svoj rad i rad službi za upravu, kao i na nepravilan odnos zaposlenih kada im se obraćaju radi ostvarivanja svojih prava i interesa ili izvršavanja svojih građanskih dužnosti.

U slučaju da Općinski načelnik ne odgovori na podnesene prigovore i pritužbe, ili su podnosioci nezadovoljni dostavljenim odgovorom, može se prigovor uputiti predsjedavajućem Općinskog vijeća sa zahtjevom da o osnovanosti njihovoga prigovora Općinsko vijeće zauzme stav i da ih o istom pismeno obavijesti.

3. Mjesni zbor građana

Član 79.

 Na mjesnom zboru građani mogu raspravljati o svim pitanjima iz samoupravnog djelokruga općine, predlagati način rješavanja određenog pitanja, odnosno donošenja akata iz djelokruga Općinskog vijeća.

Općinsko vijeće može tražiti mišljenje od mjesnog zbora o prijedlogu općeg akta kao i o drugim pitanjima iz djelokruga Općine, utvrđenog zakonom i ovim Statutom.

VI  OSNIVANJE I RAD MJESNIH ZAJEDNICA

Član 80.

Mjesna zajednica osniva se kao oblik neposrednog sudjelovanja građana u odlučivanju o lokalnim poslovima.


Član 81.

Građani u mjesnoj zajednici odlučuju i razvijaju aktivnosti kojima izražavaju i zadovoljavaju svoje određene zajedničke interese i potrebe u oblastima uređenja naselja, stvaranje i razvijanja kulture stanovanja, dječije i socijalne zaštite, zdravstvene zaštite, obrazovanja, kulture, fizičke kulture, tehničke kulture, zaštite i unapređenja životne sredine,usklađivanja interesa proizvođača i potrošača, rješavanja sporova koji nastaju u međuljudskim odnosima, komunalnim djelatnostima, što mjesnu zajednicu određuje kao stvarnu zajednicu uzajamnog i solidarnog življenja.

U ovim oblastima građani odlučuju u granicama utvrđene nadležnosti u okviru mjesne zajednice.

Član 82.

Mjesna zajednica se osniva za jedno naseljeno mjesto, više međusobno povezanih manjih naselja ili za veći dio većeg naselja koji u odnosu na ostale dijelove čini prostornu i urbanu cjelinu u kojoj građani mogu najuspješnije organizirati neposredno odlučivanje i zadovoljavanje potreba iz člana 79. ovog Statuta.

Član 83.

Mjesnu zajednicu osnivaju građani na mjesnom zboru.

Inicijativu za osnivanje mjesne zajednice ili promjenu njenog područja (pripajanje, spajanje, izdvajanje) mogu dati:

· građani mjesne zajednice, njihove organizacije i udruženja,

· Općinski načelnik,

· Općinsko vijeće putem vijećnika,

Član 84.

Inicijativa iz stava 2. prethodnog člana upućuje se Općinskom vijeću koje utvrđuje da li su ispunjeni uslovi predviđeni zakonom i ovim Statutom za osnivanje mjesne zajednice.

Ako Općinsko vijeće utvrdi da su ispunjeni uslovi za osnivanje mjesne zajednice, prihvatiće inicijativu i iznijeti je na mjesne zborove građana.

Ako Općinsko vijeće zauzme stav da ne postoje uslovi za osnivanje mjesne zajednice u skladu sa zakonom i ovim Statutom, obavijestiće o tome mjesne zborove građana sa područja za koje je pokrenuta inicijativa za osnivanje mjesne zajednice.

Član 85.

Punovažna odluka o pokrenutoj inicijativi za osnivanje mjesne zajednice ili promjenu njenoga područja, može se donijeti ako je na mjesnom zboru građana prisutno najmanje jedna desetina građana te mjesne zajednice sa biračkim pravom.

Odluka o prihvaćenoj inicijativi smatra se donesenom ako je usvojena većinom glasova prisutnih građana na mjesnom zboru.

Odluka iz prethodnog stava dostavlja se skupštini mjesne zajednice na čijem području treba da se osnuje nova mjesna zajednica, radi raspisivanja referenduma.

Postupak provođenja referenduma utvrđuje se pravilima mjesne zajednice.

     Član 86.

Građani koji žive na području za koje se osniva mjesna zajednica odlučuju o osnivanju mjesne zajednice referendumom.

Mjesna zajednica je osnovana ako se za odluku o njenom osnivanju na referendumu izjasnila većina građana sa područja za koje se osniva mjesna zajednica.

Odluka o osnivanju mjesne zajednice sadrži naročito: naziv naselja odnosno dijela naselja ili više povezanih naselja za koje se osniva mjesna zajednica,  naziv mjesne zajednice, njeno sjedište, ime i prezime ovlaštenog lica za podnošenje prijave za upis mjesne zajednice u registar mjesnih zajednica.

Član 87.

Mjesna zajednica ima svojstvo pravnoga lica i upisuje se u registar mjesnih zajednica koji vodi Služba opće uprave.

Član 88.

Rješenje o upisu u Registar mjesnih zajednica donosi Općinski načelnik, a postupak registracije i način vođenja registra utvrđuje se odlukom Općinskog vijeća.

Evidenciju o registrovanim mjesnim zajednicama vodi nadležni državni organ za poslove statistike.

     Član 89.

Odluka o osnivanju mjesne zajednice i rješenje o upisu u Registar mjesnih zajednica, objavljuju se u Službenim novinama Općine. 

Član 90.

Organi mjesne zajednice

Organi mjesne zajednice su:

· Skupština

· Savjet

       Član 91

1. Skupština mjesne zajednice

Skupština mjesne zajednice je najviši organ upravljanja u mjesnoj zajednici. Skupštinu MZ  čini 20 – 50 članova, zavisno od broja stanovnika mjesne zajednice što se utvrđuje Statutom mjesne zajednice. Članovi Skupštine mjesne zajednice su ponoljetni predstavnici gradjana koji žive na području mjesne zajednice i koje izaberu gradjani na mjesnom zboru gradjana. 

Član 92.

Izbore za skupštinu mjesne zajednice raspisuje Općinsko vijeće. Odlukom o raspisivanju izbora za skupštinu mjesne zajednice određuje se datum održavanja izbora.

Izbori za Skupštine mjesnih zajednica sprovode se tajnim glasanjem.

Općinsko vijeće svojim aktom utvrdjuje kriterije za izbore u mjesnim zajednicama.

Izbore za Skupštinu mjesne zajednice nadgleda i sprovodi Komisija za koordinaciju i unapredjenje rada mjesnih zajednica i podnosi izvještaj Općinskom vijeću o sprovedenim izborima za skupštinu mjesne zajednice. Prisutni gradjani na mjesnom zboru biraju radno predsjedništvo koje će rukovoditi mjesnim zborom na kojem se biraju članovi Skupštine mjesne zajednice. 

Član 93.

Prijedlog kandidata za članove skupštine mjesne zajednice mogu podnijeti:

· građani (pojedinačno ili grupa građana),

· organi političkih stranaka, drugih organizacija i udruženja građana koji djeluju na području mjesne zajednice,

Član 94.

Pravo da budu predlagani i brani za članove skupštine mjesne zajednice imaju svi gradjani koji žive na području mjesne zajednice i koji imaju biračko pravo. Prijedlog se podnosi pismeno, ili usmeno na mjesnom zboru gradjana.

Mjesni zbor gradjana može punovažno odlučivati ako je mjesnom zboru prisutno  10 % gradjana MZ-a sa biračkim pravom.


U slučaju da mjesni zbor gradjana nema kvorum iz prethodnog stava u drugom sazivu kvorum će činiti 5% gradjana sa biračkim pravom.

         Član 95.

Radno predsjedništvo zbora upoznaje mjesni zbor gradjana o ukupnom broju članova skupštine mjesne zajednice, te o potrebnom broju članova po selima i zaseocima.

Kada je završeno predlaganje kandidata za skupštinu mjesne zajednice, radno predsjedništvo saopštava mjesnom zboru gradjana imena svih predloženih kandidata.

Član 96.

Za predložene kandidate se glasa po redosljedu kojim su predloženi.

 Izabrani su oni kandidati koji su dobili većinu glasova prisutnih na mjesnom zboru građana.

Ako više kandidata nego što se bira članova skupštine mjesne zajednice dobije potrebnu većinu iz prethodnog stava, izabranim se smatraju oni kandidati koji su dobili najveći broj glasova do broja članova koji se bira.

Ako potrebnu većinu nije dobio potreban broj kandidata, glasanje se ponavlja za kandidate koji nisu dobili potrebnu većinu glasova do broja članova koji se bira.

Ako ni u ponovljenom glasanju ne dobiju potrebnu većinu glasova do broja članova koji se bira, ponavlja se cijeli izborni postupak.

Član 97.

Članovi skupštine mjesne zajednice se biraju na vrijeme od četiri godine.

Član 98.

Članu skupštine mjesne zajednice mandat prestaje:

· istekom vremena na koje je biran,

· smrću,

· preseljenjem sa područja mjesne zajednice,

· upućivanjem na izdržavanje kazne zatvora duže od 6 mjeseci,

· ako je pravosnažnom sudskom odlukom lišen poslovne sposobnosti,

· ostavkom,

· smjenjivanjem, 

                  Član 99.

Ako članu skupštine mjesne zajednice mandat prestane prije vremena za koje je biran, provešće se dopunski izbori na način i po postupku za redovne izbore.

                           Član 100.

Skupština mjesne zajednice se konstituiše na prvoj sjednici poslije održanih izbora izborom predsjednika skupštine mjesne zajednice, izborom savjeta mjesne zajednice i stalnih i povremenih radnih tijela.

Izbor se vrši većinom glasova svih članova skupštine mjesne zajednice.

Član 101.

Predsjednik skupštine mjesne zajednice bira se na vrijeme od 4 godine i može biti još jedanput biran na istu funkciju.

Član 102.

Predsjednik skupštine mjesne zajednice predstavlja i zastupa mjesnu zajednicu u okviru ovlaštenja utvrđenih ovim Statutom, stara se o pripremi i sazivanju sjednice skupštine, predsjedava sjednicama, potpisuje akte skupštine mjesne zajednice, usklađuje rad organa i radnih tijela skupštine, i vrši druge poslove koje mu povjeri skupština mjesne zajednice, u skladu sa ovim Statutom.

Član 103.

Skupština mjesne zajednice razmatra i većinom glasova svih članova:

· utvrđuje prijedlog pravila mjesne zajednice i drugih općih i pojedinačnih akata, u kojima se odluka donosi ličnim izjašnjavanjem na mjesnom zboru građana ili referendumu, te prijedlog za izmjene i dopune pravila odnosno akata,

· donosi programe i planove rada i razvoja mjesne zajednice, financijski plan i završni račun,

· odlučuje o korištenju i raspolaganju sredstvima mjesne zajednice u okviru ovlaštenja utvrđenih zakonom,

· odlučuje o udruživanju sredstava mjesne zajednice sa drugim mjesnim zajednicama, privrednim i drugim organizacijama, radi rješavanja pitanja od zajedničkog interesa,

· odobrava zaključivanje ugovora, sporazuma i dogovora za mjesnu zajednicu,

· određuje naknade za usluge koje obavlja mjesna zajednica,

· odlučuje o osnivanju društva, klubova i drugih organizacija od interesa za mjesnu zajednicu,

· bira i razrješava predsjednika Skupštine i Savjet mjesne zajednice (predsjednika i članove),

· obrazuje svoja radna tijela (komisije, odbori i sl.),

· usvaja izvještaje o radu skupštine i drugih organa i tijela mjesne zajednice,

· odlučuje o pitanjima obrane, 

· odlučuje o planu obrane od elementarnih nepogoda,

· odlučuje o programu razvoja, zaštite i unapređenja životne sredine,

· vrši i druge poslove utvrđene zakonom, Statutom Općine, pravilima mjesne zajednice i drugim općim aktima mjesne zajekdnice,

Član 104.

Skupština mjesne zajednice radi i odlučuje u sjednicama koje se održavaju po potrebi, a najmanje jednom godišnje. 

Sjednicu saziva predsjednik.

Član 105.

Skupština mjesne zajednice može punovažno odlučivati ako joj prisustvuje više od polovine ukupnog broja članova.

Odluke se donose većinom glasova svih članova, ako zakonom ili pravilima mjesne zajednice za pojedina pitanja nije drukčije određeno.

Član 106.

Prava i dužnosti članova skupštine mjesne zajednice su da prisustvuju sjednicama i učestvuju u radu skupštine, da pokreću pitanja i podnose prijedloge iz djelokruga rada skupštine mjesne zajednice, te da odlučuju i učestvuju u provođenju odluka skupštine mjesne zajednice.

Član 107.

Skupština za svoj rad odgovara mjesnom zboru građana i Općinskom vijeću, i u tom cilju obavezno  podnosi godišnji izvještaj o svom radu.

Član 108.

Skupština mjesne zajednice donosi Poslovnik o radu kojim bliže uređuje način rada i druga pitanja.

2. Savjet mjesne zajednice
Član 109.

Savjet mjesne zajednice je izvršni organ skupštine mjesne zajednice.

Član 110.

Djelokrug rada savjeta mjesne zajednice je da:

· izvršava odluke i zaključke skupštine mjesne zajednice, te provodi odluke koje u skladu sa pravilima mjesne zajednice građani donose ličnim izjašnjavanjem,

· priprema za skupštinu nacrte odnosno prijedloge općih akata mjesne zajednice,

· učestvuje u pripremanju sjednica skupštine i njenih radnih tijela,

· sarađuje s drugim organima u mjesnoj zajednici i obezbjeđuje vršenje stručnih i administrativno-tehničkih poslova,

· organizuje i koordinira aktivnosti drugih subjekata u mjesnoj zajednici,

· predlaže plan zaštite od elementarnih nepogoda i požara,

· predlaže skupštini program mjera izgradnje i održavanja komunalne infrastrukture,

· predlaže i poduzima mjere u oblastima uređenja naselja, parkova, nasada, dječijih igrališta, sportskih terena, te čišćenje javnih površina, te zaštite čovjekove okoline i unapređenja kulture življenja,

· predlaže mjere od interesa za život i rad građana mjesne zajednice i vrši druge poslove utvrđene pravilima mjesne zajednice,

Član 111.

U oblasti odbrane savjet naročito:

· obezbjeđuje uslove za organizovanje priprema za odbranu,

· odlučuje o obrazovanju štaba i jedinica civilne zaštite i stara se o njihovom organizovanju, opremanju i obuci, te određivanju povjerenika civilne zaštite,

· predlaže ratnu organizaciju i zadatke organa mjesne zajednice u ratu,

· predlaže plan odbrane mjesne zajednice i plan za druge vanredne prilike,

· prati stanje i priprema za odbranu, predlaže i poduzima mjere u toj oblasti, te vrši i druge poslove od interesa za organizovanje i mobilisanje ljudstva i materijalnih sredstava za potrebe odbrane. 

Član 112.

Sastav i broj članova savjeta utvrđuje se Pravilima mjesne zajednice.

Predsjednik i članovi savjeta biraju se na vrijeme od 4 godine i mogu na istu funkciju biti birani još jedanput.

Član 113.

Predsjednik savjeta zastupa mjesnu zajednicu u pitanjima iz djelokruga poslova savjeta, rukovodi radom savjeta, saziva sjednice i predsjedava im, potpisuje akte savjeta i vrši druge poslove koje mu savjet povjeri.

Član 114.

Za svoj rad savjet odgovara skupštini mjesne zajednice i u tom cilju najmanje jedanput godišnje joj podnosi izvještaj o radu.

Član 115.

Savjet može punovažno odlučivati ako je na sjednici prisutno više od polovine ukupnog broja članova.

Odluke, zaključci i druga akta savjeta donose se većinom glasova ukupnog broja članova.

3. Pravila mjesne zajednice

Član 116.

Mjesna zajednica ima pravila kojima uređuje osnove organizacije, broj i sastav organa, radnih tijela, način njihovog rada i odlučivanja, javnost rada i informisanje, saradnju sa općinom, političkim strankama, drugim organizacijama i udruženjima građana, te privrednim društvima i drugim pravnim subjektima, kao i druga pitanja od značaja za rad mjesne zajednice.

Član 117.

Pravila mjesne zajednice donosi Skupština MZ-e javnim glasanjem a saglasnost na pravila mjesne zajednice daje mjesni zbor gradjana.

4. Obavljanje stručnih i administrativno-tehničkih poslova za mjesne zajednice

Član 118.

Općinsko vijeće će po prijedlogu Općinskog načelnika, na osnovu ukazanih potreba, obrazovati organizacionu jedinicu u općinskom organu uprava za obavljanje stručnih i administrativno-tehničkih poslova za potrebe svih mjesnih zajednica na području Općine.


Unutrašnja organizacija, način rada i rukovođenje stručnom službom iz prethodnog stava utvrdiće se Odlukom o općinskoj upravi.

5. Sredstva mjesne zajednice

Član 119.

Sredstva za zadovoljavanje zajedničkih potreba u pojedinim oblastima iz nadležnosti rada mjesne zajednice obezbjeđuje se:

· iz budžeta općine, (za ova sredstva podnose izvještaj OV na kraju budžetske godine),

· sredstvima građana koja oni udružuju putem samodoprinosa ili na drugi način,

· naknada za usluge i drugih prihoda koje svojim aktivnostima ostvaruju mjesne zajednice,

· poklona i drugih sredstava,

6. Nadzor nad zakonitošću rada mjesne zajednice

Član 120.

Nadzor nad zakonitošću rada organa mjesne zajednice vrši Općinski načelnik.

Ukoliko se utvrdi da organi mjesne zajednice  krše Pravila mjesne zajednice, odredbe ovog Statuta i drugih propisa Općine ili ne izvršavaju svoje poslove, na prijedlog Općinskog načelnika Općinsko vijeće može raspustiti Skupštinu mjesne zajednice i raspisati nove izbore.

VII  OBLICI SURADNJE SA DRUGIM OPĆINAMA

Član 121.

U obavljanju poslova iz samoupravnog djelokruga, Općina ostvaruje saradnju sa drugim općinama.

Saradnja iz prethodnog stava se planira i ostvaruje u poslovima koji su od njihovog zajedničkog interesa.

Saradnju sa drugim općinama ostvaruju Općinsko vijeće, odnosno Općinski načelnik, svako u pitanjima iz svog djelokruga.

Član 122.

Općina se može udruživati u zajednicu općina za određeno područje, u skladu sa Zakonom.

Odluku o udruživanju Općine u zajednicu općina donosi Općinsko vijeće, samostalno ili na prijedlog Općinskog načelnika.

Odlukom o udruživanju utvrđuju se ciljevi udruživanja, način ostvarivanja tih ciljeva i druga pitanja od značaja za rad u zajednici općina.

Član 123.

Općina može pristupiti međunarodnim udruženjima lokalnih zajednica i sarađivati sa odgovarajućim lokalnim jedinicama drugih država, u skladu sa zakonom.

Odluku o pristupanju udruženjima, odnosno ostvarivanje saradnje iz prethodnog stava, donosi Općinsko vijeće.

Član 124.

Općina se može udružiti u Savez općina Federacije, o čemu odlučuje Općinsko vijeće.

VIII  DRUGA PITANJA OD ZNAČAJA ZA OSTVARIVANJE LOKALNE 

         SAMOUPRAVE

1. Financiranje i imovina Općine

Član 125.

Općini pripadaju javni prihodi:

· od općinskih pristojbi (komunalne, administrativne takse i dr.),

· od općinskih poreza (porez od imovine, porez na nasljeđe i poklone, porez na dobit i igre na sreću, porez na promet nekretnina i drugih poreza u skladu sa zakonom,

· od donacija,

· od drugih prihoda u skladu sa zakonom,

Član 126.

Općini pripada i dio javnih prihoda Kantona koje joj u skladu sa zakonom ustupi Kanton (dio poreza na plate i dr.), kao i prihodi za obavljanje prenesenih poslova iz okvira prava i dužnosti Kantona.

Član 127.

Radi zadovoljavanja potreba građana sredstva se mogu prikupljati na osnovu neposrednog izjašnjavanja građana, u skladu sa zakonom.

    Član 128.

Općina samostalno raspolaže prihodima koji joj pripadaju.

Općina se može zaduživati i zaključivati ugovore o kreditu, ako zakonom nije drugačije određeno.

   Član 129.

Općina ima budžet u kome se iskazuju prihodi i rashodi.

Budžet se utvrđuje na način predviđen Zakonom i donosi se za kalendarsku godinu.

Po isteku godine za koju je budžet donesen sastavlja se završni račun o izvršenju budžeta.

Za izvršenje budžeta, Općinski načelnik je neposredno odgovoran Općinskom vijeću.

Član 130.

Ukoliko se budžet za narednu godinu ne donese do 31.12. uvodi se  privremeno finansiranje i to najduže za tri mjeseca.

Odluku o privremenom finansiranju donosi Općinsko vijeće u skladu sa ovim Statutom, na  prijedlog Općinskog načelnika.

Ukoliko se budžet općine ne donese do 31.03. za tekuću godinu Općinsko vijeće će biti u stalnom zasjedanju, bez naknade, sve do usvajanja budžeta.

Član 131.

Općina ima imovinu.

Imovinu Općine sačinjavaju nepokretne i pokretne stvari u vlasništvu Općine, novčana sredstva i prava.

Imovinom u vlasništvu Općine mora se brižno upravljati u skladu sa odgovarajućim propisima.

Član 132.

Imovinom Općine upravlja Općinsko vijeće.

Općinsko vijeće može ovlastiti Općinskog načelnika da upravlja općinskom imovinom u granicama ovlaštenja.

2. Suradnja organa kantona i općinskog organa uprave, nadzor i zaštita prava građana na lokanu samoupravu.

Član 133.

Organi Kantona surađuju sa općinskim organom, preduzimaju zajedničke akcije, razmjenjuju iskustva, pružaju stručnu pomoć i vrše upravni nadzor nad radom općinskog organa po postupku predviđenim Ustavom i zakonom, na način kojim se osigurava da intervencija nadzornog organa bude u granicama kojima se štite prava i dužnosti Općine utvrđene zakonom.






        Član 134.

Organi Kantona, ako ocjene da su propisi ili drugi opći akti koje je donijelo Općinsko vijeće u suprutnosti sa Ustavom ili Zakonom, upozoriće na to Općinsko vijeće i odrediti rok za usklađivanje propisa ili drugog općeg akta Općinskog vijeća.

Ukoliko Općinsko vijeće u roku iz prethodnog stava ne izvrši usklađivanje općinskog propisa ili drugog općeg akta, predsjednik Kantona, predsjednik Vlade, zamjenik predsjednika Vlade, pokrenuće postupak pred ustavnim sudom Federacije Bosne i Hercegovine za ocjenu ustavnosti spornog propisa odnosno općeg akta.

Član 135.

Radi ostvarivanja Ustavom, zakonom i ovim Statutom utvrđenih prava građana, u Općini se obezbjeđuje zaštita prava građana na lokalnu samoupravu.

Član 136.

Svaki građanin i organi Općine, mogu dati predsjedniku Kantona inicijativu da Ustavnom sudu Bosne i Hercegovine podnese zahtjev za ocjenjivanje ustavnosti i zakonitosti propisa i akata organa kojima se povređuju prava građana na lokalnu samoupravu.

Član 137.

Zaštita prava građana na lokalnu samoupravu obuhvata:

· prava građana da putem referenduma i drugih oblika odlučivanja ličnim izjašnjavanjem i preko slobodno izabranih predstavnika odlučuju o poslovima lokalnog značaja,

· prava građana na samoorganiziranje u vjerskim, kulturnim, sportskim i komunalnim oblastima,

· prava građana da budu konsultovani o svim pitanjima kada se zakonom uređuju pitanja kojima se regulišu prava i obaveze Općine.

· prava građana da na mjesnim zborovima građana razmatraju i daju mišljenje u slučajevima kada Kanton želi prenijeti općini pojedine poslove iz svoje nadležnosti.

3. Propisi, opći i drugi akti Općine

Član 138.

Radi izvršavanja svojih prava i dužnosti Općinsko vijeće samostalno donosi propise.

Općinsko vijeće, na osnovu ovlaštenja iz zakona, može donositi propise za izvršenje zakona.

Općinsko vijeće u okviru svog djelokruga donosi Statut, druge opće akte, odluke, rezolucije, preporuke, rješenja i zaključke.

Odluke i rezolucije donosi samo Općinsko vijeće.

Član 139.

Općinski načelnik, u izvršavanju propisa i općih akata iz samoupravnog djelokruga Općine, donosi opće akte (uredbe, pravilnike i upute) i pojedinačne akte kojima se rješava o pravima, obavezama i pravnim interesima fizičkih i pravnih lica u prvom stepenu.

Protiv pojedinačnih akata Općinskog načelnika donesenih u prvom stepenu, kada je općinski načelnik rješavao na osnovu propisa Općine, u drugom stepenu riješava Komisija za žalbe koju osniva Općinsko vijeće.

Komisija iz prethodnog stava sastavljena je od vijećnika odgovarajuće stručne spreme. 

      Član 140

O pravima i obavezama iz radnoga odnosa službenika i namještenika kao i o prigovorima na rješenje, odlučuje Općinski načelnik.

Član 141

Općinski propisi, opći  i drugi akti Općinskog vijeća i Općinskog načelnika objavljuju se u “Službenim novinama» Općine Cazin.

Izuzetno,u hitnim i naročito opravdanim slučajevima općinski propisi,opći i drugi

akti Općinskog vijeća i Općinskog načelnika mogu se objaviti na oglasnoj tabli Općine ili na drugi uobičajeni način (putem sredstava javnog informisanja), s tim da se imaju naknadno u najkraćem roku, objaviti u “Službenim novinama Općine Cazin”.

Član 142


Općinski propisi, opći i drugi akti Općinskog vijeća stupaju na snagu danom objavljivanja u «Službenim novinama» općine.

4. Javnost rada

Član 143

Rad općinskog organa uprave je javan ukoliko posebnim propisima nije drukčije određeno.

Član 144

Javnost rada općinskog organa uprave obezbjeđuje se javnim održavanjem sjednica, informisanjem putem sredstava javnog informisanja i objavljivanjem donesenih akata u službenom glasilu ili na drugi uobičajeni način.

5 Donošenje i promjene Statuta općine

Član 145

Postupak za donošenje Statuta obuhvata razmatranje nacrta i prijedloga Statuta.

Član 146

Prijedlog za donošenje Statuta mogu podnijeti: općinski vijećnici, klubovi vijećnika, Općinski načelnik i građani putem građanske inicijative.

Prijedlog se dostavlja predsjedavajućem Općinskog vijeća koji ga upućuje nadležnom radnom tijelu općinskoga vijeća – Komisiji za praćenje provođenja Ustava, Statuta općine i propisa.

Predsjednik komisija iz prethodnog stava saziva sjednicu na kojoj će se razmatrati prijedlog za donošenje Statuta, i o istoj obaviještava podnosioca prijedloga.

Komisija može prihvatiti ili odbiti prijedlog.

Zaključkom o prihvatanju prijedloga određuje se način pripremanja i nosioci izrade nacrta Statuta.

Zaključak o odbijanju prijedloga dostavlja se podnosiocu prijedloga.

Član 147

Nacrt Statuta treba da bude izrađen tako da u vidu pravnih odredbi sadrži rješenja koja se predlažu.

Pojedine odredbe mogu se dati u jednoj ili više varijanti (alternativne odredbe).

Uz nacrt Statuta prilaže se popratni akt sa obrazloženjem u kojem se navodi pravni osnov za donošenje, razlozi donošenja, načela na kojima treba da se urede odnosi u odgovarajućim oblastima, potrebna financijska i druga sredstva i njihovi izvori, te objašnjenja pravnih rješenja ponuđenih u nacrtu.

Član 148

Nacrt Statuta dostavlja se predsjedavajućem Općinskog vijeća koji ga upućuje Komisiji za praćenja provođenja Ustava, Statuta općine i propisa, na razmatranje.

Komisija iz prethodnog stava razmatra nacrt Statuta i Općinskom vijeću podnosi izvještaj sa mišljenjem o nacrtu.

Član  149

O nacrtu Statuta obavlja se pretres na sjednici Općinskog vijeća.

Po završenom pretresu Općinsko vijeće dvotrećinskom većinom glasova ukupnog broja vijećnika, zaključkom utvrđuje da prihvata nacrt Statuta i stavlja ga na javnu raspravu.

Istim zaključkom Općinsko vijeće određuje obim i nivo javne rasprave, radno tijelo Vijeća koje će organizirati i voditi javnu raspravu, sredstva i izvore sredstava za javnu raspravu, rok provođenja javne rasprave i način prikupljanja i sređivanja primjedbi, mišljenja, prijedloga i sugestija iz javne rasprave.

Član 150.

O rezultatima javne rasprave radno tijelo za provođenje javne rasprave podnosi izvještaj predsjedavajućem Općinskog vijeća.

Izvještaj iz prethodnog stava dostavlja se predlagaču i općinskim vijećnicima, a sadrži rezultate javne rasprave sa iznijetim mišljenjima i prijedlozima o pojedinim pitanjima.

Predlagač Statuta je dužan da prilikom izrade prijedloga Statuta uzme u obzir prijedloge i mišljenja sadržane u izvještaju radnog tijela za provođenje javne rasprave, te da obrazloži razloge zbog kojih neki od prijedloga i mišljenja koji su sadržani u izvještaju radnog tijela nisu prihvaćeni.

Član 151

Komisija za praćenje i provođenje Ustava općine i propisa zajedno sa predlagačem priprema prijedlog Statuta i dostavlja ga općinskim vijećnicima, shodno odredbama koje se odnose na predlaganje nacrta Statuta.

Prijedlog Statuta podnosi se u obliku u kom se donosi Statut. Obrazloženje prijedloga Statuta sadrži: pravni osnov za donošenje, razloge donošenja, načela uređivanja odnosa u odgovarajućim oblastima, potrebna financijska sredstva i izvore sredstava, pitanja koja se prijedlogom Statuta rješavaju, objašnjenja važnijih pravnih instituta, izmjene i dopune u odnosu na nacrt Statuta, druge izmjene i dopune ako se predlažu, primjedbe i prijedloge na nacrt Statuta koje nisu prihvaćeni i razloge neprihvaćanja, i druge okolnosti od značaja i u vezi sa pitanjima koja se Statutom uređuju.

Član 152

Na predlagače za podnošenje prijedloga Statuta, način podnošenja i dostavljanja prijedloga Statuta, shodno se primjenjuju odgovarajuće odredbe koje se odnose na nacrt Statuta.

Član 153

Podnosilac prijedloga Statuta može do završetka pretresa o prijedlogu Statuta, predložiti da se pretres o prijedlogu Statuta odloži, a Općinski načelnik i ako nije predlagač, može do završetka pretresa predložiti odgodu pretresa.

O odlaganju pretresa o prijedlogu Statuta u oba slučaja iz prethodnog stava, Općinsko vijeće odlučuje odmah.

Podnosilac prijedloga također može do zaključenja pretresa o prijedlogu Statuta, povući svoj prijedlog Statuta.

Član 154

Pravo predlaganja amandmana na prijedlog Statuta ima svaki ovlašteni predlagač za donošenje Statuta.

Član 155

Prijedlog za izmjenu i dopunu prijedloga Statuta podnosi se u obliku pismenog amandmana sa obrazloženjem, a ako amandman sadrži odredbu kojom se angažiraju financijska sredstva, podnosilac je dužan da ukaže na izvore sredstava.

Amandman se podnosi predsjedavajućem Općinskog vijeća u roku koji ne može biti kraći od 3 dana od dana određenog za održavanje sjednice Općinskog vijeća na kojoj će se izvršiti pretres o prijedlogu Statuta.

Podnosilac prijedloga Statuta može da podnosi amandmane do završetka pretresa o prijedlogu Statuta.

Općinski načelnik i ako nije predlagač Statuta, takođe može predlagati amandmane na prijedlog Statuta sve do završetka pretresa.

Član 156

Kada se amandmanom mijenjaju načela na kojima se zasniva Statut, ili angažiraju značajnija materijalna sredstva, Općinsko vijeće može po prijedlogu klubova vijećnika odlučiti da se odloži rasprava, radi zauzimanja stavova u klubovima vijećnika.

Ako se amandmanom bitnije mijenja tekst prijedloga Statuta, o amandmanima se ne može odlučiti prije nego što se o njemu izjasne nadležna radna tijela Općinskog vijeća.

Ako je amandman na prijedlog Statuta podnesen u toku pretresa, Općinsko vijeće može odlučiti da se pretres prekine kako bi se o istom izjasnilo nadležno radno tijelo Općinskog vijeća i klubovi vijećnika.

        Član 157

Podnosilac prijedloga Statuta ima pravo da se izjasni o amandmanu, kao i Općinski načelnik i kad nije podnosilac prijedloga Statuta.

Amandman podnosioca prijedloga Statuta kao i amandman drugog  ovlaštenog predlagača sa kojim se podnosilac prijedloga Statuta saglasio, postaje sastavni dio prijedloga Statuta.

      Član 158

Statut općine donosi Općinsko vijeće dvotrećinskom većinom glasova ukupnog broja vijećnika.

Član 159

Izmjene i dopune Statuta Općine manjeg obima vrše se Statutarnom odlukom o promjeni Statuta.

Promjena Statuta Općine (izmjene i dopune većeg obima) i statutarne odluke iz prethodnog stava, vrše se na način i po postupku koji je ovim Statutom propisan za njegovo donošenje.

IX  PRELAZNE I ZAVRŠNE ODREDBE

Član 160

Danom stupanja na snagu ovog Statuta prestaje da važi Statut Općine Cazin broj: 01/V-23-10/98 od 19.02.1998.

Član 161

Ovaj Statut stupa na snagu osmog dana od dana objavljivanja u “Službenim novinama Općine Cazin”.

                                                    PREDSJEDAVAJUĆI VIJEĆA

                        

                                        Miskić Husnija, 

